
ՂԱԶԱՐ ՓԱՐՊԵՑԻ 182 

գեւս1` գոնեա լոկ աչաւք ուղիղ հայէին ընդ իս, եւ շատ էր ինձ։ 22 Եւ իբր ի 
վաստակսն, զոր վաստակէի ըստ իմում գիտելոյ, թերութիւն ինչ ոչ տեսա-
նէի2, եւ առաւելս ինչ յաւելուլ եւ վաստակել չգտանէի հնարս, եւ զթշնա-
մեացն բերանս ի բանսարկութենէ խնուլ ոչ կարէի, եւ տեառն եւ ձեր ա-
կանջք ի բաց էին ի լսել զստութիւն եւ չխորհել վասն իմ ուղղակի, եւ իբրեւ 
ոչ ինչ գտի պատճառանս ծանր տրտմութեանն3 որ կրէր յանձին իմում ի 
սպառ, եւ փախչել յաշխարհէս չկարէի` խորհուրդ չար ի մտի արկի, եւ ան-
ձամբ զանձն սպանի. եւ երանի՜ եթէ4 լոկ զմարմինս էր սպանեալ. այլ ես 
զհոգիս եւ զմարմինս ի միասին կորուսի։ 23 Քանզի ուրացայ զճշմարտու-
թիւնն զոր գիտէի, թէ ստոյգ Աստուած է արարիչ եւ տէր ամենայնի, եւ երկիր 
պագի ստութեան եւ մոլորութեան. զոր այսաւր առաջի ձեր եւ առաջի ամե-
նայն աշխարհիս խոստովանիմ, թէ ստութիւն է եւ աղտեղի խաբէութիւն։ 
24 Եւ յետ կործանմանն յորում կործանեցայ` մաշէի յերկիւղէ զամենայն աւր, 
թէ գուցէ մեռանիցիմ սովին մեղաւք եւ կորնչիցիմ5 զյաւիտենական կո-
րուստն. կալեալ ի բռին զոգի իմ` ի բաց մերժեցի զերկիւղ թագաւորաց, ըն-
կեցեալ յանձնէ կոխեցի զուրացութեանն խիղճ եւ լուսաւորեցայ։ 25 Այսուհե-
տեւ ուրախ եմ եւ պատրաստ հալածանաց, աղքատութեան, վշտի եւ մա-
հուան. զի որում եւ դիպիմ քրիստոնէութեամբ` ուրախ եմ եւ անահ6։ 

26 «Բայց դու զոր խաւսիսդ` եւ արդարեւ կարես առնել, եւ հաւանի թա-
գաւորն նուաճել զմեզ` եւ նախ քան զամենայն` զքրիստոնէութիւն շնորհէ 
աշխարհիս Հայոց, եւ զաղտեղի վաճառդ հատանէ յաշխարհէս մերմէ, զոր 
անպիտան եւ վատ մարդիկ գնեն ի ձէնջ խաբէութեամբ, եւ ընկալեալ ծաղր 
առնեն եւ զձեզ7 եւ զմոխիրն. եւ զմարդ ճանաչէք զլաւն եւ զանպիտան, եւ 
գործ խնդրէք յիւրաքանչիւր ումեքէ8, եւ ոչ կատակաբանութիւն9. եւ ի գործ 
հայիք` տալ ըստ վաստակոց զհատուցումն, եւ ոչ ի լկտէբանութեան10 խա-
բէութիւն. եւ կարէք գրել եւ կնքել, թէ ի մերմէ բռնութենէ եղեւ ձեր յան-
ցումնդ, եւ ոչ ի ձեր ստահակելոյ եւ յանդգնութենէ, եւ թողուք. եւ զտոհմիկն 
առ տոհմիկս ունիք եւ զվատտոհմակսն առ անտոհմակս. եւ թէ այդպէս 
նուաճէք զմեզ` մեր բնիկ տեարք էք եւ հարցն մերոց եւ նախնեաց, եւ մեք 

